
બ્રહ્મવિષ્ણુરુદ્રકૃતં સૂર્યસ્તોત્રમ્ ૧૩

(બ્રહ્મવિષ્ણુરુદ્રા ઊચુઃ)
આદિદેવોઽસિ દેવાનામીશ્વરાણાં ત્વમીશ્વરઃ ।
આદિકર્તાસિ ભૂતાનાં દેવદેવ સનાતન॥ ૧૧॥
જીવનં સર્વસત્ત્વાનાં દેવગન્ધર્વરક્ષસામ્ ।
મુનિકિન્નરસિદ્ધાનાં તથૈવોરગપક્ષિણામ્॥ ૧૨॥
ત્વં બ્રહ્મા ત્વં મહાદેવસ્ત્વં વિષ્ણુસ્ત્વં પ્રજાપતિઃ ।
વાયુરિન્દ્રશ્ચ સોમશ્ચ વિવસ્વાન્વરુણસ્તથા॥ ૧૩॥
ત્વં કાલઃ સૃષ્ટિકર્તા ચ હર્તા ત્રાતા પ્રભુસ્તથા ।
સરિતઃ સાગરાઃ શૈલા વિદ્યુદિન્દ્રધનૂંષિ ચ ।
પ્રલયઃ પ્રભવશ્ચૈવ વ્યક્તાવ્યક્તઃ સનાતનઃ॥ ૧૪॥
ઈશ્વરાત્પરતો વિદ્યા વિદ્યાયાઃ પરતઃ શિવઃ ।
શિવાત્પરતરો દેવસ્ત્વમેવ પરમેશ્વર॥ ૧૫॥
સર્વતઃ પાણિપાદસ્ત્વં સર્વતોઽક્ષિશિરોમુખઃ ।
સહસ્રાંશુસ્ત્વં તુ દેવ સહસ્રકિરણસ્તથા॥ ૧૬॥
ભૂરાદિભૂર્ભુવઃ સ્વશ્ચ મહર્જનસ્તપસ્તથા ।
પ્રદીપ્તં દીપ્તિમન્નિત્યં સર્વલોકપ્રકાશકમ્ ।
દુર્નિરીક્ષ્યં   સુરેન્દ્રાણાં યદ્રૂપં તસ્ય તે નમઃ॥ ૧૭॥
સુરસિદ્ધગણૈર્જુષ્ટં  ભૃગ્વત્રિપુલહાદિભિઃ ।
શુભં પરમમવ્યગ્રં યદ્રૂપં તસ્ય તે નમઃ॥ ૧૮॥
પઞ્ચાતીતસ્થિતં તદ્વૈ દશૈકાદશ એવ ચ ।
અર્ધમાસમતિક્રમ્ય સ્થિતં તત્સૂર્યમણ્ડલે ।
તસ્મૈ રૂપાય તે દેવ પ્રણતાઃ સર્વદેવતાઃ॥ ૧૯॥

વિશ્વકૃદ્વિશ્વભૂતં  ચ વિશ્વાનરસુરાર્ચિતમ્   ।
વિશ્વસ્થિતમચિન્ત્યં ચ યદ્રૂપં તસ્ય તે નમઃ॥ ૨૦॥
પરં યજ્ઞાત્પરં દેવાત્પરં લોકાત્પરં દિવઃ ।
દુરતિક્રમેતિ યઃ ખ્યાતસ્તસ્માદપિ પરં પરાત્ ।
પરમાત્મેતિ વિખ્યાતં યદ્રૂપં તસ્ય તે નમઃ॥ ૨૧॥
અવિજ્ઞેયમચિત્યં ચ અધ્યાત્મગતમવ્યયમ્ ।
અનાદિનિધનં દેવં યદ્રૂપં તસ્ય તે નમઃ॥ ૨૨॥
નમો નમઃ કારણકારણાય નમો નમઃ પાપવિનાશનાય ।
નમો નમો વન્દિતવન્દનાય નમો નમો રોગવિનાશનાય॥ ૨૩॥
નમો નમઃ સર્વવરપ્રદાય નમો નમઃ સર્વબલપ્રદાય ।
નમો નમો જ્ઞાનનિધે સદૈવ નમો નમઃ પઞ્ચદશાત્મકાય॥ ૨૪॥
ઇતિ ભવિષ્યપુરાણે બ્રાહ્મે પર્વણિ ત્રયોવિંશાધિકશતતમાધ્યાયાન્તર્ગતં 

બ્રહ્મવિષ્ણુરુદ્રાદિકૃતં સૂર્યસ્તોત્રં સમાપ્તમ્ ।
ભવિષ્યપુરાણ । બ્રાહ્મપર્વ । અધ્યાય ૧૨૩/૧૧-૨૪॥

